
L’ALLEGRÍA 
CREATIVA  
DE NEL AMARO

Nel Amaro, guapamente en vida l’autor asturianu menos insti-
tucional que pudo haber, necesitaba una celebración oficial como la 
que s’organizó alredor de la so vida y de la obra na 42 Selmana de 
les Lletres Asturianes, nesti añu 2021 . La so figura creativa, arrogante 
pa cola obra de los demás y atrevida y despreocupada pa la propia, 
sal reforzada del homenaxe, perdiendo lo que pudo tener dacuando 
d’excentricidá (nel sentíu etimolóxicu, lo que se mueve fuera d’exe) pa 
ganar en coherencia y entendimientu . Los actos que se-y dedicaron, 
baxo’l lema «Nel Amaro, la voz comprometida», intentaron poner al 
algame del públicu actual les distintes facetes del so trabayu: home de 
teatru, editor de fanzines, poeta, narrador, creador audiovisual… Foi 
la meyor oportunidá pa romper los diez años de seca editorial na que 
taba la so obra, pa volver sobre unos versos que caminaron dende un 
procedimientu retóricu inicial al realismu descarnáu, sobre la so prosa 
evolvente y directa, sobre’l so teatru d’urxencia .

Viéndola en xuntu, esa obra variada y que paecía movese en 
munches direcciones ensin aparente lligazón, cobra sentíu, vuélvese 
acordies y respuende al ideal que quería l’escritor catalán Gabriel 
Ferrater pa la poesía: «clara, sensata, llúcida y apasionada, quier 
dicise y nuna palabra, divertida» . A Nel Amaro importába-y más 
el fondu que la forma, el mensaxe que’l soporte, pero ye evidente 
que disfrutó creando, ensayando, experimentando y que consiguió 
tresmitir esa allegría creativa al públicu receptor .

Estos son los materiales que dexa la Selmana de les Lletres 
Asturianes dedicada a Nel Amaro, de les que más impactu social llo-

graron: una antoloxía lliteraria aviada por Xandru Fernández titulada 
Esperté ensin patria pa dormir ensin pruyimientos de conciencia; un 
llibru ilustráu sobre la so figura humana y intelectual nel contestu nel 
que-y tocó vivir (el franquismu, la transición y la democracia), Prue-
bes d’autor: les siete vides de Nel Amaro; una llectura dramatizada 
de la so obra teatral más representativa, Antígona, por exemplu, 
editada en formatu dixital pa que sirva como material didácticu na 
enseñanza d’asturianu; una esposición que fai repás de la so vida y 
de la so obra a través de semeyes y oxetos personales, un documen-
tal… Nun podía quedar fuera d’esti homenaxe la parte visual nin la 
performática de la so creación, a les que se dedicó con pasión les 
dos últimes décades de la so vida; dio cuenta d’ello otra esposición, 
Postal / visual, de la que forma parte esti catálogu .

Dende la perspectiva actual, una vez cumplida esta Selmana de 
les Lletres Asturianes, Nel Amaro ye ún de los artistes más versátiles 
de la historia de la cultura asturiana recién, un creador qu’encaró 
toa clas de xéneros, estilos y formatos en cuasi toles artes . Clásicu 
y vanguardista, local y universal too a un tiempu, podemos velu 
agora como paradigma de modernidá y, sobre manera, como una 
referencia necesaria pa la mocedá artística d’Asturies 

Berta Piñán 
Conseyera de Cultura, 

Política Llinguïstica y Turismu

PAPEL PINTAO, 
POSTALES 
TRUNCAES, 
PRÓTESIS 
D’AUTOR

La muestra NEL AMARO: POSTAL / VISUAL obedez a la pre-
tensión absurda de catalogar y ufrir al públicu una visión ordenada 
y personal d’un mundu heteroxéneu y resistente a la clasificación . 
Poro, merez la pena contestualizar esi enfotu . Estes llinies son un 
intentu d’avasallamientu críticu d’una obra fráxil que se xenera a lo 
llargo de cuasi trenta años, ente 1982 y 2011 .

Hasta los años ochenta nun tenemos constancia de qu’a Nel 
Amaro-y interesara esperimentar col dibuxu o la pintura . Desque a 
mediaos de los años setenta empieza a escribir y dirixir teatru, les sos 
ambiciones lliteraries muévense ente la voluntá de construir testos 
pulíos (ambición modernista de calter más bien elitista) y l’enfotu 
vanguardista en sascudir conciencies a traviés del arte (que davezu 
conduz a la impostación d’una voz popular y a la romantización de 
la llucha política) . Son años (1975-1981) nos qu’alterna’l teatru cola 
poesía, la llingua asturiana cola castellana y la militancia llingüística 
cola política . La producción de revistes ciclostilaes onde exerce la 
crítica teatral (Máscara) o da a conocer a les voces poétiques más 
nueves del conceyu de Mieres y, en xeneral, d’Asturies (Sapiens, 
El Cuélebre Literario, Mallku) ye’l so primer contactu cola edición 
amateur y llévalu a interesase per primer vez pola combinación de 
lletra y imaxe, de testu y illustración . Con toles llimitaciones impues-
tes por una técnica que llega a la lliteratura underground depués 

de sirvir con honores na producción de propaganda política, eses 
revistes cumplen una función perimportante que se va gastando 
a midida que, a mediaos de los años ochenta, el mundu editorial 
asturianu se reestructura p’adaptase a les nueves sensibilidaes del 
posfranquismu .

La prensa underground n’Asturies nun conoció otru nichu, 
hasta bien entraos los años ochenta, que’l que-y apurríen delles 
organizaciones estudiantiles averaes al movimientu de reivindicación 
llingüística: El Glayíu, Restallu, El Picatueru . A midida que nos años 
ochenta se va construyendo un texíu editorial mínimu, de financia-
ción pública, alredor de l’Academia de la Llingua Asturiana (creada 
en 1980) y de la Conseyería de Cultura del Principáu d’Asturies (al 
traviés del so Serviciu de Publicaciones), esos cartafueyos dexen de 
tener un sentíu propiu y muchos de los autores de los sos testos 
pasen a selo de creaciones lliteraries más ambicioses, anque llas-
traes tovía pol amateurismu de los años prima della revoluzione . 
Nel Amaro publica, cómo non, en bien de númberos de la revista 
Lletres Asturianes, boletín de l’Academia de la Llingua Asturiana, 
pero tamién n’álbumes de fiestes, cartafueyos d’asociaciones de 
vecinos y revistes lliteraries de fuera d’Asturies, cimentando una rede 
d’intercambios postales que-y va valir, a partir de la segunda metá 
de los ochenta, pa distribuir poemes propios y ayenos, fotocopiaos 

y compuestos siguiendo, de lloñe y d’una manera sui generis, les 
recetes de l’artesanía del fanzine .

El fanzine: un modelu baratu de revista fotocopiada qu’en Tu-
rón, onde Nel Amaro trabaya dende 1981, va conocer un puxu sor-
prendente en rellación col tamañu del pueblu: La Forcá, Trébede, Di-
xebra on the Rock’s son dalgunes de les publicaciones coles que Nel 
Amaro va collaborar, volviendo a l’arena de la edición underground 
cuando los sos compañeros de xeneración lliteraria yá tán empezan-
do a tastiar les mieles de la edición profesional . Él mesmu xenera 
los sos propios fanzines, WC y La Cera Alante, onde entemez testos 
propios y ayenos . Eses esperiencies fanzineres van precedíes por 
otres de formatu más pequeñu y factura más consevadora: Caballo 
de Cartón, 10x15 y Ángulo Recto coinciden coles primeres emisiones 
d’arte postal qu’efectúa Nel Amaro dende Turón y formen parte, 
en sentíu estrictu, d’eses emisiones, yá que l’autor-editor lo que fai 
ye unviales per corréu a una llista llarga de destinatarios . La tarxe-
ta postal desplaza darréu al cartafueyu d’ocho páxines . El dibuxu 
va combinándose cola lletra y el recorte de prensa . Ye evidente’l 
maxisteriu de Joan Brossa, tamién el del Equipo Crónica . A lo llargo 
de los años noventa, l’usu de tarxetes y la reutilización d’imáxenes 
publicitaries va dar llugar a un periodu creativu mui bayurosu que 
conducirá a la esploración d’otros formatos destinaos a la esposición 
vertical, formatos que nostante Nel Amaro va dir abandonando a 
midida que derrompa camín nel mundu de la performance .

De la combinación de procedimientos artesanales y plantega-
mientos estéticos de calter vanguardista surde una obra qu’entemez 
la denuncia política cola recreación de modelos estéticos emplegaos 
como teseles d’un mosaicu . Siempre dende’l guiñu cómpliz, Nel 
Amaro reinterpreta a Piscator, a Beuys, a Fluxus . Igual que la con-
fección de fanzines lu llevara a esperimentar cola técnica del collage 
y la fotocomposición, la performance oblígalu a redefinir la so idea 
del arte conceptual, de la rellación ente la creación de la obra y la so 
planificación y distribución como elementu más o menos accesoriu 
d’un espectáculu del que l’autor ye, tamién, namás una pieza ente 
más otres . Coincide esta esplosión de revisitaciones de los «clásicos 
de la vanguardia» col momentu en que la lliteratura asturiana más 
nueva, de la que Nel Amaro va desconectándose pasu ente pasu, 

empón colectivamente hacia la reellaboración d’una utopía rural 
onde mui pocos ven la necesidá de lleer les ruines, materiales y 
humanes, de la desindustrialización .

Hai siempre, nes investigaciones visuales de Nel Amaro, igual 
que nos sos momentos performáticos, un ecu de la escena teatral de 
los años setenta, del mundu del teatru de vanguardia onde se for-
mó . La reutilización d’elementos desechables, tanto lliterarios como 
publicitarios, forma parte d’esi enclín siempre consciente por recu-
perar la voz pa los d’abaxo . La obra de Nel Amaro nunca dexa de 
ser política, mesmo nos xuegos de pallabres o con manches de color 
onde atiende siempre a enxertar un doble sentíu que l’espectador 
pue reconstruir igual que, a partir de pallabres y sintagmes desor-
denaos, el llector pue reescribir el poema . D’esi xuegu colos dobles 
sentíos naz tamién un usu escesivu, obscenu a veces, del chiste, de 
la humorada que se vuelve amarga al enunciala . Munches de les 
sos videocreaciones de la última época van nesa dirección . Tamién 
munches de les pieces de mail art de les qu’aparentemente nacieron 
y que-y dan a esta muestra un calter, si se quier, autoparódicu, como 
si l’artista previera’l so futuru empaquetamientu críticu y aspirara 
a boicotialu de dalguna manera . Ye la última pincelada nel papel 
reciclao d’una rebusca incansable 

Xandru Fernández

POESÍA
VISUAL
Les primeres incursiones de Nel Amaro na poesía visual 
son xuegos cenciellos con pallabres y fotografíes o dibuxos. 
La sobreescritura, el tachón, la repetición y la reutilización 
de materiales sacaos de la publicidá son dellos de los recur-
sos emplegaos nesta fase d’esperimentación 

MAIL
ART
La poesía visual ye davezu’l conteníu del arte postal 
(mail art). A veces adopta’l formatu más cenciellu de 
la cartulina escrita y/o pintada, otres veces opta pol 
cartafueyu, la carta o’l dípticu 



19



20



21



22

XUEGOS
DE PALABRES
Xuegos de pallabres, combinación de titulares y fotografíes de 
prensa, nesta serie de collages sobre papel la idea queda reducida 
a la so mínima espresión. Son frecuentes les figures humanes, qu’a 
veces remiten a personaxes famosos o d’actualidá pero, les más de 
les veces, solo a oficios o categoríes: asina los guardies civiles y los 
ciclistes, figures omnipresentes na lliteratura de Nel Amaro, que 
dedicó una novela al mundu del ciclismu y trató en bien de relatos 
el papel de les fuerces represives na dictadura 

MANCHES
DE COLOR
Inevitablemente, la poesía visual tenía que conducir a 
la esperimentación con manches de color. Postales y 
cartulines apinaes de pintura que n’ocasiones desen-
rollen un motivu vagamente conceptual, n’otres pura 
intuición de formes y testures 

DESTRUCTURAS
La serie «Destructuras» (1996) ta formada por decenes de car-
tulines negres numberaes y provistes de títulos que traten 
de condensar los temes y conceptos que dan orixe a la com-
posición. En dalgunes pue albidrase un elementu figurativu 
rellacionáu col tema o la idea, pero na mayoría la realización 
conduz a un resultáu formalista, cuasi abstracción pura 

OBRA
VERTICAL
Hai un ecu del Equipo Crónica en dalgunes de les 
creaciones más vistoses de Nel Amaro, pero ye como 
si l’autor pretendiera fuxir del marcu yá tipificáu del 
pop art hacia un ideal d’espresionismu conceptual que 
dacuando xuega col fotomontaxe más básicu a partir de 
recortes de prensa o envases publicitarios y dacuando 
recurre al tachón, al emborronamientu, al escarabayar 
como procedimientu básicu y fundacional 

VIDEOCREACIÓN
Y PERFORMANCE
Col cuerpu como materia prima, les performances de Nel Amaro recue-
rren un llargu camín que va dende la representación o escenificación 
d’un testu mudu hasta la escultura efímera o la falsa instalación. La  
reutilización paródica de discursos fundacionales del arte de vanguardia 
como’l situacionismu o l’arte povera lleva a Nel Amaro a recrear gags 
domésticos, interpretaciones hiperbreves que contrasten col calter his-
triónicu y folixeru de munches de les sos obres performátiques 

Viaxe caberu de Zenobia Camprubí, Moguer, 9 de xunetu de 2005

Encierru solidariu, Turón, 10 de marzu de 2002

Acción en Campera, Morea, 31 d’agostu de 2002

Acción en Luzernario, Xixón, 8 de xineru de 2005

Acción en Corvera, 23 de xunu de 2002

Vía muerta, Burgos, 8 de mayu de 1999

